
Na osnovu člana 16. stav 1. Zakona o Vladi Zeničko-dobojskog kantona - Prečišćeni tekst
(„Službene novine Zeničko-dobojskog kantona“, broj: 7/10) i člana 83. stav (1) tačka b) Zakona o
unutrašnjim poslovima Zeničko-dobojskog kantona („Službene novine Zeničko-dobojskog
kantona“, broj: 13/18 i 6/19), na prijedlog Ministarstva unutrašnjih poslova, Vlada Zeničko-
dobojskog kantona, na 8. sjednici, održanoj dana 06.06.2019. godine, d o n o s i

UREDBU
o obliku, sadržaju i načinu korištenja zaštitnog znaka

Ministarstva unutrašnjih poslova Zeničko-dobojskog kantona

DIO PRVI - OPĆE ODREDBE

Član 1.
(Predmet Uredbe)

Ovom uredbom uređuje se oblik, sadržaj i način korištenja zaštitnog znaka Ministarstva
unutrašnjih poslova Zeničko-dobojskog kantona (u daljem tekstu: Ministarstvo).

Član 2.
(Zaštitni znak Ministarstva)

(1) Ministarstvo ima zaštitni znak.
(2) Zaštitni znak se koristi u svim organizacionim jedinicama Ministarstva i Upravi policije

na način utvrđen ovom uredbom.

DIO DRUGI - OBLIK I SADRŽAJ ZAŠTITNOG ZNAKA

Član 3.
(Oblik zaštitnog znaka)

Zaštitni znak je osmougaonog oblika na kojem su simetrično raspoređene grede, a u
središnjem dijelu se nalazi grb Zeničko-dobojskog kantona („Službene novine Zeničko-dobojskog
kantona“, broj: 11/97 i 12/00) koji sa gredama čini cjelinu.

Član 4.
(Sadržaj zaštitnog znaka)

(1) Sadržaj zaštitnog znaka je grb Zeničko-dobojskog kantona koji se nalazi u središnjem
dijelu znaka oivičen gredama u obliku stiliziranih zraka sunca, mesinganožute boje.

(2) Grede počinju ivicom grba raspoređenih u osam polja po šest greda (ukupno 48 greda)
koje su na početku uže a prema kraju se šire i svako polje završava ovalnim oblikom.

Član 5.
(Grafički prikaz oblika i sadržaja zaštitnog znaka)

Grafički prikaz oblika i sadržaja zaštitnog znaka dat je na Obrascu broj: 1, koji se nalazi u
prilogu ove uredbe i njen je sastavni dio.

DIO TREĆI - NAČIN KORIŠTENJA ZAŠTITNOG ZNAKA

Član 6.
(Način korištenja zaštitnog znaka)

Zaštitni znak koristi se isključivo za potrebe Ministarstva i Uprave policije i to: na ulazima
zgrada, u prostorijama, kancelarijama, memorandumu, na uniformi, kapi, šapki, znački, službenim
vozilima, akreditaciji, na pohvalama, nagradama, priznanjima i u drugim slučajevima kada se
predstavlja aktivnost ili djelatnost Ministarstva ili Uprave policije.



Član 7.
(Izrada zaštitnog znaka)

Izradu znaka propisanog ovom Uredbom kao i njegove dimenzije odobrava Ministar
Ministarstva.

Član 8.
(Osiguranje zaštite)

Ministarstvo i Uprava policije dužni su osigurati da se zaštitni znak koristi u skladu s ovom
uredbom.

DIO ČETVRTI - ZAVRŠNE ODREDBE

Član 9.
(Prestanak primjene propisa)

Ovom Uredbom stavlja se van snage Uredba o oznaci i upotrebi oznake Ministarstva
unutrašnjih poslova („Službene novine Zeničko-dobojskog kantona“, broj: 12/97).

Član 10.
(Stupanje na snagu)

Ova Uredba stupa na snagu osmog dana od dana objavljivanja u "Službenim novinama
Zeničko-dobojskog kantona".

Broj: 02-05-9566/19
Datum, 06.06.2019. godine
Z e n i c a

DOSTAVLJENO:
1x Ministarstvo unutrašnjih poslova,
1x „Službene novine Zeničko-dobojskog kantona“,
1x a/a.

